
Su-etenaren haustura, berri txarra 

ETAren su-etenaren hausturaren berri jakitean zer sentitu duten eta egoera horretan hemendik aurrera beraien iritziz zer gertatuko den erantzun dute hainbat kidek. 

ITSASO IBARRA 

Donostia 

Su-etena bertan behera geratzearen berria nola hartu duten galdeduta, berri txarra dela erantzun dute askok; batzuek, gainera, bat datoz berria entzunda ezustekorik jaso ez dutela adieraztean: gerta zitekeena gertatu da. 

Amorrua, pena, tristezia, etsipena, esperantzak zapuztea izan dira Estitxu Fernandez, Laura Mintegi, Xabier Euzkitze, Mariano Ferrer, Maite Aristegi, Jon Maia eta Garbiñe Biurrunek aipatutakoak. 

Estitxu Fernandez 

TELEBISTAko AURKEZLEA 

«Jende gutxi dago herri honen bakeari begira» 

«Denei entzun dizkiedanak: pena, tristura... Bai, baina, azkenean hori da burura etortzen zaizuna, ez hainbeste ETAren su-etena hausteagatik, baizik eta gureak konponbiderik ba ote du? Kasu honetan Gobernua eta ETA ari ziren, aurrekoetan alderdi politikoak elkartu ziren, Lizarra Garazi garaian. Beste modu batean saiatu izan dira, eta inoiz ez da lortu. ETAk berriro armak hartuko ditu, baina adierazten duena da ez direla akordio batera iritsi. Sekulako esperantzak izan ditugu, eta berriro ere esperantza zapuztu da. Sinestarazten digute konponbidea posible dela eta gero ez dute aurrera egiten; erantzukizuna ETArengan usten dut, baina baita Gobernuarengan, eta orokorrean alderdi politiko guztiengan. Gu gure botoa ematera joan ginen lehengo egunean inuxente-inuxente, eta horrela erantzuten digute. Frustrazio handia da aldarrikapen hori, baina ez horregatik bakarrik, orain arteko guztiak aditzera ematen zuen ez zirela konpontzen ari. 

Ez dakit zer gertatuko den. Berriro ETAk su-etena aldarrikatzea nahi dut, horren atzean zerbait egiten ari direla adierazi nahiko lukeelako. Baina, justu kontrakoa gertatu da. Hemendik aurrera, berriz ere toki berean gaude, hauteskundeei begira daude alderdi guztiak; jende gutxi dago herri honen bakeari begira, beraien interesak bakarrik begiratzen dituzte». 

Laura Mintegi 

idazlea 

«Soka gehiegi tenkatu da, baina ez dut uste apurtuta dagoenik» 

«Izugarrizko tristezia, berri txarra da. Ez dut uste inor poztu daitekeenik hori entzunda, ezta berria eman dutenak ere. Amorrua, zenbait politikariren deklarazioak entzuterakoan, esaterako, Miren Azkarateri entzun diodanean «politika instituzioan egin behar da». Politika instituzioan egin behar da, baina 200.000 pertsonek ez dute horretarako aukerarik izan, oso hipokrita iruditzen zait. Batzuek eta besteek atzeratu egin dute unea, baina pentsatu nahi dut arreta deitzeko erabakia izan dela. Soka gehiegi tenkatu da, baina ez dut uste apurtuta dagoenik. 

Agerian etsipena egongo da, baina ezkutuan mugimendu politikoak egongo dira. Jende arruntok ez dugu ikusiko, eta orduan mezu zabalduena etsipenarena izango da, baina ez dugu diskurtso horretan jauzi behar. Jendearen zeregina politikariak presionatzea da orain bi urteko egoera har dezaten. ETAk esana du askotan prest dagoela elkarrizketarako; mezu positibo hori har dezatela. Elkarrizketara bueltatu behar dela esaten ari dira». 

Xabier Euzkitze 

TELEBISTAKO AURKEZLEA 

«Ez zait iruditzen gauzak gehiegi aldatzen direnik» 

«Bazen datu bat itxaropen apur bat piztu zidana: kanpainan atentaturik ez izateak pentsarazi zidan, beharbada, oraindik ere zubiren bat zabalik egon zitekeela. Horixe zen itxaropenerako neukan datu bakarra. Baina gainontzean su-etena hautsita zegoen, edozein unetan egoki iruditzen zitzaizkion ekintza armatuak burutzeko beretzat gorderik zeukan eskubide horrekin, ez zen inola ere benetako su-etena eta, beraz, ez zait iruditzen gauzak hainbeste aldatu direnik. 

Ez dakit zer gertatuko den. Hala ere, pentsatu nahi dut ETA hor egon arren, herri honetako agente sozial eta politikoek badaukatela edo erakutsiko digutela autonomia pixka bat, eta ezker abertzaleak ere behingoz aurre egin ahal izango diola ETAri eta esan ahal izango diola aski dela eta hemen soberan dagoela. Badakit oso balorazio delirantea ematen duela honek, baina askoz deliranteagoa da ETAren agiria». 

Mariano Ferrer 

kazetaria 

«Hain garbi bazegoen, hobeto egin behar zen lan» 

«Oso gaizki. Oso gaizki hartu dut orain jende guztiak ikusia zegoela esatea, halabearrezkoa zela eta su- etenaren hausturara gindoazela esatea ez da kontsolagarria. Hain garbi bazegoen hobeto egin behar zen lan gerta ez zedin. Berriro ere atzera goaz, berriz hasi beharra. Gizartea nekatuta nabari dut, eta hori ez da ona. 

Hasteko larderiatze bat izango da bata bestearen aurka, zergatik izan den, nork duen errua... Galdera asko egongo dira, Batasunak zer egingo duen, zenbat denboraz egongo den ANV legeztatuta, zein ondorio izango duen hauteskunde orokorretan, Nafarroan... Hori guztia pasatzen denean berriz ere hasiko gara zentzuzko irtenbide politiko baten oinarriak zehazten. Baina, badirudi, berriz ere tuneletik pasatzera behartuak gaudela». 

Maite Aristegi 

«Haustura hau oztopo bat besterik ez da» 

«Berri ona ez da izan. Ikusiz azkenengo gertakariak eta eboluzioa ikus zitekeen etor zitekeela, baina sorpresa txarra. Berri txarra, gatazka politikoa era elkarrizketatu batean konpontzeko prozezu horretan aritu direnentzat ez da berri ona. Ekainean ez da gainditu, eta ea irailean aukera bat dagoen gainditzeko. Aurrera jarraitu behar da lanean. 

Nik nahi nuke bakoitzak bere aldetik ahaleginak egitea benetan ez hausteko; hautsiera iragarri da, eta hemen askok ez dituzte beren lanak bete, herriak galdekatzen duena ez da bete izan, eta bakoitzak ahalegina egin behar du, zezenari adarretatik heldu prozesua berreskuratzeko. Erakundeak ere alde horretatik politikoki lan egiteko eta gauzak konpontzeko eta benetan ardura politikoa dutenak euren lana bete dezaten bidea jartzea. Haustura hau oztopo bat besterik ez da». 

Jon Maia 

bertsolaria 

«Jendeak politika egiteko gogoa du, bideak sortu behar dira» 

«Inork ez genuen nahi horrelakorik, ETAk berak ere ez, baina ikusten genuen gerta zitekeela. Honek erakusten du hasitako bide hura ez dela iritsi denok desio genuen portura. Orain, zarata gehien aterako dute honetara ez iristeko lan gutxien egin dutenek. Jende horrek ikasi behar luke datorren aukera baterako zer egin den gaizki. Gizarteak, oro har, ez du prozesua bultzatu, alderdi instituzionaletatik ez da inoiz kontsigna bat eman prozesuaren alde kalera irteteko. Batek ezin du bik ez badute nahi, denek desio genuen beste leku batera iristea. Ezker abertzaleak ahalegin nabarmen bat egin du, eta jendeak ikusi du hori, eta ahaleginik egin ez dutenei zigortu egin zaie hauteskundeetan. 

Gizartea, oro har, eta prozesuaren alde apusturik egin ez dutenak konturatzea espero dut denon artean lortu behar dugula irtenbide demokratikoa. Eta zer egin duten gaizki hausnartzea eta ondorio egokiak ateratzea. Ni egia esanda itxaropentsua naiz. Jendeak beste egoera batera pasatzeko gogoa du, jendeak politika egiteko gogoa du, baina bideak eta baldintzak sortu behar dira, politika egiteko bidea ixtea ez da jarrera egokia». 

Garbiñe Biurrun 
epailea 

«Espero nuen zerbait zen, idatziz ezagutu dugu» 

«Gaizki hartu dut, tristura handiaz, baina espero nuen zerbait zen. Behintzat nire ingurukoak eta ez direnak ere, denok oso ezkor geunden. Idatziz ezagutu dugu bagenekiena. ETAk azaroan eginiko adierazpenak, Barajasen gertatukoa... Itxaropen gutxi azken finean, pentsatzen badugu noizko izango dugun horrelako beste aukera bat; gainera, ikusita ETAk su-etena apurtu duela, badirudi ez duela asmo handirik oraingoz su-etena mantentzeko edo su-eten bati heltzeko. 

Oso zaila izango da datozen hilabetetan bake prozesu berri bati hasiera ematea, eta, bestalde, ez dakit ETAk zer erabakiko duen, zer egingo duen, zer nolako sufrimendua zabalduko duen, eta indarkeria noraino erabiliko duen edo ez. Nik dakidana da hiritar asko biziko garela tentsiopean eta mehatxupean». 

 

InKesTa 

Nola hartu duzu ETAren su-etenaren hausturaren berria? 

Zure ustez, zer gertatuko da hemendik aurrera? 

